
Zizeron, Victor Hugo, Monterroso eta 
beste zenbait blogari

● Sarrera:

Problema handia izaten da, eskatzen dizutenean gai bati buruz hitz egiteko, 
zuk baietz esan, kontuaz erabat ahaztu, eta ezer prestatu gabe zaudela, 
titulua eskatzen dizutenean. Niri horixe gertatu zitzaidan “Blogak eta 
Letrak” jardunaldi honekin. Baiezkoa eman nuen, hitz egiteko eskatu 
zidatenean, kontuaz erabat ahaztu nintzen, eta Literaturia aurkeztu behar 
zuten astean Facebook bidez mezu bat jaso nuen, titulu eske. Geratzen 
zitzaidan tartean izenburu oso imajinatiborik asmatuko ez nuenez, esan 
nuen: “Goazen izen potolo batzuk tartean sartzera, eta ea norbaiten arreta 
deitzen duen”. Eta horrela, batere lotsarik gabe, bidali nuen izenburua:

"Zizeron, Victor Hugo, Monterroso eta beste zenbait blogari"

Ez nintzen gauza batetaz konturatu: tituluan izen horiek jarrita, bakoitzaz 
zertxobait hitz egin beharko nuela, nolabait esplikatu izen horien eta 
blogen arteko lotura, iruzurra gehiegi nabarituko ez bazen. Beraz justifika 
dezagun titulua, kapaz baldin bagara.

● Testu literario bat blogean:

“Idatzi” zen gaurko jarria zidaten gaia. “Nola idatzi blog batean” esaldira 
zabalduko nuke nik. Eta imajinatzen dut blog batzuk dauzkadanez, 
esperientzia pertsonaletik hastea dela egokiena.

Esperientzia pertsonalak zer erakutsi didan? Aurrena: blogetako testu bat 
ex abrupto batekin hasiz gero, irakurle kopurua hazi egiten dela. Ez 
izugarri (azken finean euskaraz ari gara, eta edozein modutara idatzita ere, 
irakurle gutxi izango ditu blog batek) baina nabaritzen da lehenengo 
esalditik haragia gordinik zerbitzatzen baduzu errazago dela irakurlearekin 
konektatzea. Norbaitek esango du hori ez dela blogetan bakarrik ematen 
den ezaugarria, eta arrazoia izango du. Prentsan ere, askoz errazago 
harrapatuko zaitu lehenengo lerrotik zer esan nahi duen badakien 
zutabegileak, luzamendutan aspertzen denak baino. 



Baina Internetekin badago alde bat, batzuetan kezkagarria dena eta 
besteetan zuzenean buruko ileak lazten dituena. Nire blogaren 
estatistiketan begiratuta, ondoko datuak beldurtu ninduen: bisitarien 
%65ak 0 eta 30 segundu bitartean pasatzen ditu nire testuak irakurtzen. 
Azaleko bistadizo bat ematen didate irakurle gehienek. Eta hor sartzen da 
Zizeron. Katilinariak  diskurtsoko aurreneko esaldiak (itzulpen 
kaxkarrean: “Noiz arte, Katilina, jarraituko duzu gure pazientziaz 
abusatzen?”) eredu ona ematen digu. Zizeronen blogean minutu erdi baino 
pasako ez lukeen irakurle horrek ere, berehala jakingo luke Katilina delako 
batekin saltsaren bat badagoela. Saltsaz enteratu nahi badu, gehiago 
irakurriko du; denbora gehiago pasako du; baina aurreneko datu hori gorde 
du behintzat. Imajinatu Zizeron hasi izan balitz senatariak agurtzen, egoera 
esplikatzen... etab.: irakurleak 30 segundu baino lehen ospa egin, eta ea 
orain nola esaten diozun jendeari konspirazio bat dagoela, hau, hori, hura 
eta bestea.

Hasieratik kolpea ematearekin batera, testuak laburrak izatea gomendatzen 
dute batzuek. Pantailakada bat baino luzeago ez. Pantailakada bat irakur 
daiteke 30 segunduan, azkar joanez gero. Baina pentsatzen duzu: horrek ez 
al dizkio ate asko ixten literaturari? Genero batzuei behintzat bai. Egoera 
batzuk deskribatzeko, girotzeko, istorio batek sakontasuna edukitzeko... 
testuak luzera bat edukitzea beharrezkoa delako, ezta? Baina era berean 
beste genero batzuei ateak zabaltzen dizkie. Mikroipuinak, nik behintzat, 
Interneti esker ezagutu ditut. Lehenago ez zitzaidan okurritu ere egingo 
halakoen libururen bat erostea. Baina blogetan idazteko testu egokienak 
horrelakoak dira: Augusto Monterroso, berak jakin gabe, blogaria zen. Are 
gehiago: mikroblogaria. Twitter-en jartzeko egokiagoa baita 
Dinosauroaren ipuina. Antzeko saioak ikusten ari gara azken aldian 
euskaraz ere, #hitzokei hiztegi eroa kasurako. Twitter.com/shortstories 
helbidean ere mikroipuin batzuk aurkitu ditut, “Twiller” generoaz irakurri 
dut zer edo zer (Twitter-en, 140 karaktere erabiliz idatzitako thriller bat 
izango litzateke)...

Baina esnatzean dinosauroa oraindik han zegoen. Zer esan nahi du honek: 
nobela, batzuek dioten bezala, hil egin dela? Interneten ezinezkoa dela 
nobela bat idaztea, luzeera arazoengatik? Ez nuke esango. Prentsa idatziak 
XIX. mendean irakurtzeko moldeak aldatu zituen, ez dakit orain Internetek 
bezainbeste, baina bai kontuan hartzeko moduan behintzat. Baina nobela 
luzeenek ere jakin zuten egokitzen irakurle berrietara. Adibidez: Victor 



Hugo-ren Miserableak hartzen baduzu, hasteko ariketa fisikoa egingo duzu 
(etxean neukan edizioak 1200 orrialdetik gora ditu), baina gero 
konturatuko zara, Hugok oso atal motzetan banatu zuela istorioa; 
gainontzean luzea, mardula, pertsonaia ugarikoa den liburutzarra, 
kapsulaka eman zion idazleak irakurleari. Konturatu gabe blognobela bat 
idatzi zuen. Victor Hugo, blogaria zen, XIX. mendean.

● Identitate digitala fikziozko pertsonaiak sortzeko tresna gisa

Titularra justifikatu dugunez, goazen pauso bat harago ematera, ikuspuntua 
aldatuz. Orain arteko idazleak Interneten nola birziklatu baino, goazen 
begiratzera zeintzuk diren Interneten berezko baliabideak fikzioa sortzeko; 
eta ikus dezagun nola baliabide horiek narratiban bide interesgarri asko 
zabaltzeko baliagarriak izan daitezkeen.

Hitz egin dezagun identitate digitalaz: kontzeptu horretaz ari garenean, hitz 
egiten dugu teknologia digitala erabiliz pertsonez egiten den 
errepresentazioaz. 

Asko ez luzatzeko esango dugu blogak, sare sozialak, e-posta eta abar 
erabiltzen ditugunean, gure asmo bakarra komunikatiboa izan ohi dela 
gehienetan (gai bati buruz gure iritzia ematea, lagunekin harremanetan 
jartzea...). Baina esparru digitalean egiten ditugun ekintza komunikatiboen 
metaketak, gure identitate digitala ere sortzen du. Interneten modu 
batekoak gara: idazteko modu bat daukagu, mundu erreferentzial bat, 
lagun batzuk, harremanetarako modu bat... etab. Gure identitate 
pertsonalaren errepresentazio bat eraikitzen dugu sarean. 

Iruditzen zait kontzeptu horretatik abiatuta, maila askotan aldatzen direla 
fikzioa sortzeko aukerak. 

Internet ulertzen badugu benetazko pertsonen errepresentazio digitalek 
osatutako sare bat bezala, fikzioak, literaturak, birus lana bete dezake. 
Benetazkoen itxura duten pertsonaiak sor ditzakegu identitate digitalaren 
bidez; benetazko pertsonek bezalako istorioak kontatuko dituzten 
pertsonaiak, benetazko pertsonek erabiltzen dituzten tresna berberekin 
(azken finean, fikzioko pertsonaiek berdin berdin sor ditzakete blogak, 
Facebook profilak, Twitter kontuak...). Norbaitek nabarituko du benetazko 



pertsona baten eta sarean sartu dugun erreplikante horren arteko aldea? 
Egin apustu, 10 internautatik 9 konturatu ere ez direla egingo. 

Errealitatean eragina izango duen fikzioa sor daiteke horrela: fikzio 
sinesgarritik harago, (eta barka paradoxa) “fikzio erreala”. Interneteko 
literaturak pertsonaien erabilpen horren bidez, jolaserako eta 
bihurrikeriarako aukera asko eskaintzen ditu. Errealitate-fizkio mugak 
kolokan jarri daitezke, harreman estereotipatuak baliatuz subertsio txikiak 
eragin... mundu bat dago esploratzeko aro digitaleko literaturan.

Esploratzeko gogoz dagoen batek hitz egin dizue gaur, espero dut 
interesekoa izango zela zuentzat...


